AFRIKANER-LEIERS IN DIALOOG MET DIE ANC PRESIDENT JACOB ZUMA
1. Julle sou in die media (TV, radio en koerante) kennis geneem het van bogenoemde geleentheid op 2 April 2009 in Sandton.  Die media het ook hulle eie interpretasies van die geleentheid weergegee in hulle berigte, opskrifte en plakkate.

2. Ter wille van deursigtigheid en duidelikheid die volgende opmerkings:

2.1 ’n 34-tal Afrikaner/ Afrikaanse (hoofsaaklik) instellings/ organisasies/ verteenwoordigers uit elke denkbare segment het geleentheid gehad om elk ’n 5 min voorlegging te maak.  Vier kerke was teenwoordig: die NG Kerk, die Ned Herv Kerk, die Gereformeerde Kerke en die AGS.  Ekself asook Rinel Hugo het die NG Kerk verteenwoordig.

2.2 Die voorleggings was in ’n geslote sessie waar almal veilig was om hulle harte uit te praat.  Dit het ook gebeur.  Mnr Zuma se twee insette was oop vir die media.

2.3 ’n Goue draad deur al die voorleggings was dat almal wat teenwoordig was hulleself as deel van hierdie land sien, hier wil bly en hier ’n verskil gaan maak.  Dit was wonderlik om dit uit die monde van alle segmente te hoor.  Nasiebou was ook hoog op die agendas.

2.4 In die voorleggings is nie net gekla nie: daar is talle konstruktiewe voorstelle gemaak oor hoe om van die knelpunte in die land aan te pak en goed wat werk nog beter te laat werk.  Van die sake wat genoem is, is oa onderwys, taal, misdaad, plaasmoorde, dienslewering, omgewing, regstellende aksie en swart ekonomiese bemagtiging, landbou en voedselvoorsiening, naamveranderings, historiese erfenisse, grondhervorming, die Grondwet en die belang daarvan, amnestie, versoening, nasiebou, die SABC, korrupsie, die rol van geloofsgemeenskappe, landelike ontwikkeling, gesondheid, respek, die gebruik van godsdiens en die Bybel/ Jesus in verkiesingstoesprake, ens.  Die NG Kerk se voorlegging is deur myself hanteer en het om twee punte gewentel: ons 2002 Roepingsverklaring asook ons siening van ons rol mbt die konstitusionele bedeling waarin ons is (besluite van die Algemene Sinode 2007).  Dit is goed ontvang.

2.5 Daar was ’n duidelike verstandhouding dat hierdie nie ’n verkiesingsoefening is nie.  Die ooreenkoms is dat mnr Zuma se span die voorleggings verder sal bestudeer en dat opvolggesprekke rondom bepaalde sake en detail so gou moontlik na die verkiesing sal plaasvind.

2.6 Dit was ’n konstruktiewe en positiewe gesprek.  Duidelike erkenning is gegee aan Afrikaanse mense/ Afrikaners asook die sake wat hulle genoem het.  Vir die eerste keer sedert 1994 het ’n president van die ANC begin om duidelike, ondubbelsinnige antwoorde op bepaalde kwelvrae te gee.  Daar was dankbaarheid vir die geleentheid.

2.7 Die afleiding wat die media maak dat omdat die gesprek met mnr Zuma positief beleef en ontvang is hy die teenwoordiges om sy pinkie gedraai het, is gewoon naïef.

3. Die geleentheid sal nog goed deurdink en evalueer moet word.  Ten minste is daar ’n begin met positiewe, konstruktiewe gesprek gemaak.

Ek vertrou bogenoemde help julle.

